
Tedes nas vosas mans a revista que pretende visualizar a nosa 
campaña de verán que se iniciou a finais de xuño e rematou 

a finais de agosto.

Nesta campaña de verán do 2026 propuxéronse doce ofertas 
cunha participación de 1.745 nenos e nenas, mozos e mozas.

O interesante desta ampla oferta é a riqueza persoal e colectiva 
que se multiplica nestas experiencias co contacto coa natureza, 
con ambientes non frecuentados xunto a compañeiros e compa-
ñeiras das mesmas idades e descoñecidos cos que se tecen fíos 
fortes de amizade para toda a vida, ou case.

Converter o verán en aventura, en encontro, en festa, en novas 
experiencias, en descubrir ao outro en minúsculas e en maiús-
culas, son algúns dos nosos obxectivos que coido que neste ve-
rán cumpríronse.

Agradecémosvos a todos e todas a vosa confianza e participación, 
uns nos propios campamentos, outros na retagarda e na xestión 
deles e ás familias das persoas destinatarias por apostar pola 
nosa oferta.

E tamén pedimos perdón por se non chegamos a todos os parti-
cipantes coa calidade que desexamos nas circunstancias vividas. 
Non dubidedes que polo menos intentámolo. 

Desexo que a lectura desta revista nos axude a revivir un verán 
no que o protagonista fuches ti!

Xulio C. Iglesias
Xerente de Amencer

Mañás de Verán: 
Infantil
Mañas de Verán Infantil ofreceulles aos nenos e nenas de entre 3 e 6 
anos un verán cheo de diversión, aprendizaxes e novas experiencias. A 
través dunha programación variada, a rapazada participou en numero-
sas actividades adaptadas ás súas idades.

A pintura, a ciencia, a cociña e as emocións foron algúns dos temas 
protagonistas do campamento.

O xogo foi o principal fío condutor de todas as propostas, permitindo 
aprender de maneira dinámica e divertida. Ademais das actividades no 
propio campamento, cada semana realizáronse saídas aos parques da 
cidade e ás piscinas municipais de Oira, onde os participantes puideron 
refrescarse e combater as altas temperaturas dunha maneira divertida.

Foron cinco semanas cheas de momentos compartidos, xogos, descu-
brimentos e novas amizades.

Mañás de Verán é experiencia pensada para que os máis pequenos 
desfruten, aprendan e vivan o verán ao máximo nunha edición marcada 
pola diversión, a convivencia e as ganas de seguir descubrindo.

Agora toca despedirse, pero coa ilusión de volver vivir novas aventuras 
o próximo verán. Ata o verán que vén!

Martín Pérez

Mañás de Verán:  
Primaria
Mañas de Verán de Amencer é un campamento que se 
desenvolve en Ourense e que este ano tivo lugar desde o 
22 de xuño ata o 24 de xullo.

Cada día comezaba coa tradicional acollida. Os patios do 
colexio Salesianos Ourense enchíanse de rapaces e ra-
pazas xogando a todo tipo de deportes, desfrutando dos 
xogos de mesa e bailando ao ritmo dunha música que es-
pertaba a todos os presentes.

Todos os martes, os nenos e nenas de Primaria collían 
un autobús que os levaba ata as piscinas de Oira, un lu-
gar no que pasaban toda a mañá desfrutando da auga e 
refrescándose da calor. Por outra banda, os xoves des-
prazabámonos a diferentes parques da nosa cidade, onde 
desfrutabamos de diversos xogos populares.

Os luns, mércores e venres quedabamos no colexio, onde 
realizabamos unha morea de actividades: ciencia diver-
tida, cociña, xogos olímpicos, un Pasapalabra xigante e, 
por suposto, xincanas de auga, nas que tanto os nenos 
e nenas como os animadores conseguían refrescarse da 
abafante calor ourensá.

En definitiva, esta XXI edición Mañas de verán foi un ano 
máis unha experiencia chea de diversión, aprendizaxe e 
espírito salesiano, na que todos puidemos gozar do verán 
dun xeito diferente e inesquecible.

Martín López

OS SALTIMBANQUIS 
VISITAN O LABORA-
TORIO DE TERESA
O Laboratorio de Teresa en Castrelo-Cambados conver-
teuse no escenario dunha histórica e emocionante aven-
tura científica. Un grupo de intrépidos nenos e nenas de 6 
a 8 anos, chamados Saltimbanquis, acudiron á chamada 
tras estalar o gran experimento de viaxe no tempo. 

A misteriosa desaparición da prestixiosa investigadora 
Teresa sumiu o recinto nun caos que os pequenos re-
solveron con valentía. Equipados cos seus cadernos de 
campo, os aspirantes superaron con éxito unha esixente 
e divertida feira de ciencias. Durante a fin de semana, os 
participantes gañaron os seus carnés oficiais tras desci-
frar enigmáticas pistas e superar retos de auga. A reco-
llida de ingredientes secretos resultou clave para que o 
equipo puidese activar, no patio, o Gran Experimento Fi-
nal. A música de tensión ambiental anunciou o momento 
máis épico da xornada coa posta en marcha da máquina 
recuperada. Con todo, a misión complicouse cando se 
abriron dez perigosas brechas temporais que ameazaban 
con atrancalos no pasado. A rapazada tivo que viaxar por 
diferentes épocas da historia da humanidade demostran-
do grandes coñecementos e astucia. Finalmente, grazas 
ao traballo en equipo e á resolución de enigmas, o tecido 
do tempo puido ser estabilizado por completo. A convi-
vencia pechouse cunha emotiva festa de despedida na que 
se celebraron os grandes logros de toda a fin de semana. 

Este campamento de Saltimbanquis quedará na lem-
branza de todos nós por dous actos moi significativos co 
motivo e finalización da celebración dos 10 anos de vida: 
Xa temos himno de Saltimbanquis e xa temos piscina en 
Cambados! 

Vémonos na próxima aventura.

Pablo Álvarez

CAMPAMENTO ADS
Outro ano máis, o Hotel 5 Estrelas e 1 Lúa abriu as súas 
portas para acoller a XVI edición do Congreso ADS. Mozos 
e mozas de Galicia, Asturias e Castela e León chegaban 
a Castrelo-Cambados nunha xornada de calor abafante 
que se fixo moito máis levadeira grazas á inauguración da 
nova piscina, unha instalación que completa o noso hotel 
e da que puidemos gozar durante toda a estancia. Iso si, 
as novas zonas recreativas non impediron que tamén des-
frutásemos das marabillosas praias da contorna, como a 
do Terrón ou a de Compostela.

As xornadas do Congreso viñan marcadas por diferentes 
actividades nas que os congresistas podían anotarse li-
bremente en función dos seus intereses. Pola mañá con-
taban con diferentes relatorios, un espazo onde poder re-
flexionar a través de dinámicas sobre temas presentes no 
día a día como o cambio climático, a intelixencia artificial, 
a sexualidade ou o autoconcepto. 

As tardes enchíanse de creatividade con obradoiros de 
radio, decoración de tote bags, elaboración de chaveiros 
e moitas outras propostas que se completaban cun dos 
distintivos do noso campamento: os tempos de paz, un 
espazo de encontro cun mesmo, de silencio, reflexión e 
interioridade. Ese camiño culminou o último día cunha 
celebración moi especial na capela, na que a rapazada de 
2º ADS que pechaba unha etapa do seu percorrido, recibiu 
o último símbolo de ADS: a camiseta.

As noites do hotel tamén estiveron cheas de vida, co 
Casino ADS, unha emocionante partida de Cluedo polas 
instalacións, unha misión ambientada na Terra Media ins-
pirada en O Señor dos Aneis, unha sesión de cine ao aire 
libre, a tradicional acampada e, por suposto, coa emoción 
compartida de dous dos partidos que disputou España du-
rante o Mundial de Fútbol.

O XVI Congreso ADS chegaba ao seu fin. O Hotel 5 Estre-
las e 1 Lúa pechaba as súas portas, pero unha gaivota xa 
marca o rumbo da próxima aventura en Cambados dentro 
de 365 días. Os congresistas regresaron ás súas casas 
cunha experiencia inesquecible, resumida á perfección 
nunha frase de Domingo Savio que acompañou estes días: 
«Sempre alegres!»

Tamara Pérez

CAMPAMENTO 
ANDAINA
Un guión de película nunha contorna única

O que fai especial o Campamento Wally non é só o lugar, 
senón as historias que nel se constrúen. Ao longo dos 
días, os participantes organizáronse en clans, asumindo 
roles de responsabilidade, superando desafíos cooperati-
vos e desentrañando misterios.

Desde as actividades matutinas cheas de enerxía ata a 
maxia nocturna, cada xornada en Castrelo-Cambados foi 
unha lección de convivencia, empatía e traballo en equipo.

O valor de volver ao esencial

Nunha época hiperconectada, a proposta de Andaina en 
Cambados brilla polo seu retorno ao esencial. A rapazada 
non só desfrutou da natureza e do deporte, tamén apren-
deron a resolver conflitos de forma autónoma, a negociar 
alianzas, a rirse de si mesmos e a valorar a importancia 
da comunidade.

Cando as mochilas se pechen e toque despedirse de Cas-
trelo, os Wallys non só levarán roupa para lavar e sinais do 
diviwally. Na equipaxe de volta viaxa algo moito máis valioso: 
a autonomía gañada, a seguridade en si mesmos e o recordo 
imborrable dun verán galego onde, por unha semana, foron 
os absolutos protagonistas da súa propia aventura. 

Ata o ano que vén, Cambados!

Pablo Álvarez

REVISTA XUVENIL OURENSÁ · N• 494



CAMPAMENTO ADOS
Do 12 ao 19 de xullo, os grupos de Adolescentes participa-
ron nun campamento en Cambados cheo de aprendizaxes, 
convivencia e diversión. 

Ao longo da semana realizáronse obradoiros de oración e 
xornadas de reflexión que favoreceron o crecemento per-
soal e espiritual. Tamén houbo sesións dedicadas ao coñe-
cemento e xestión das emocións, entre outras cuestións de 
interese, promovendo valores como a empatía e o respecto. 

O tempo de lecer estivo marcado polos baños na piscina, 
unha camiñada ata a praia e numerosas actividades lúdicas. 
Non faltaron os obradorios creativos nin as charlas forma-
tivas, que enriqueceron a experiencia de todos os partici-
pantes. As paraolimpíadas e os torneos de fútbol e voleibol 
fomentaron o traballo en equipo e o espírito deportivo. Ade-
mais o aquagym puxo o toque de diversión e movemento. 

Foi unha semana intensa, chea de amizades, aprendizaxes 
e momentos inesquecibles. Sen dúbida, un campamento 
que permanecerá no recordo.

Gabriel Gato

CAMPAMENTO 
XUVEN
16 mozos e mozas de 1º e 2º de Bacharelato de Amencer 
xuntámonos con preto de 50 compañeiros e compañeiras 
de Vigo, A Coruña, Lugo, Avilés en Castelo-Cambados. Este 
ano coa novidade da piscina da que gozamos pola maña, 
tarde e noite.

Neste campamento houbo momentos de diversión arredor 
da piscina e con actividades lúdicas e deportivas, momen-
tos de reflexión persoal, de grupo e asembleario tratando 
temas de saúde biolóxica, psicolóxica, afectiva-relacional, 
e transcendente. Tamén gozamos da experiencia de ba-
ñarnos nunha praia da ría, dos momentos da sobremesa 
despois do xantar, da celebración do perdón e da eucaristía 
e de moito tempo para reforzar amizades e pasalo ben.

E como non, vivimos momentos únicos coa final do mundial 
de fútbol e a celebración pola victoria.

Foi un campamento que nos axudou a seguir medrando en 
humanidade cun horizonte cristián.

Xulio C. Iglesias

CURSO DE 
MONITORES  
EN LOGROÑO
Este verán tiven a oportunidade de participar nun curso 
salesiano de animadores celebrado en Logroño, unha ex-
periencia que me permitiu aprender, medrar como persoa 
e compartir momentos únicos con outros mozos e mozas 
de diferentes lugares de España, en concreto de Deusto, 
Barakaldo, Salamanca, Madrid, León, Santander, Ouren-
se, Vitoria e Vigo.

En total fomos 47 participantes, dos cales seis eramos 
de Ourense. Ao longo do curso participamos en moitas 
clases, dinámicas de grupo e actividades formativas rela-
cionadas coa animación xuvenil, o traballo en equipo e os 
valores salesianos. Grazas a estas actividades adquirimos 
ferramentas e coñecementos que nos serán moi útiles 
para o noso labor como animadoras.

Porén, máis alá da formación, o máis especial foi a con-
vivencia. Durante estes días tivemos a oportunidade de 
coñecer persoas novas, compartir experiencias e crear 
amizades que esperamos que perduren no tempo. A pesar 
de proceder de lugares diferentes, todos compartiamos o 
mesmo obxectivo: formarnos para transmitirlle ledicia á 
nosa rapazada do centro xuvenil.

Este curso tamén me permitiu comprender mellor a im-
portancia de educar e acompañar os máis novos seguindo 
o exemplo de Don Bosco. Cada actividade, cada conversa 
e cada momento compartido contribuíron ao meu crece-
mento persoal e fixéronme valorar aínda máis o papel dos 
animadores dos nosos centros.

Ao rematar a experiencia regresamos a Ourense cun-
ha mochila chea de aprendizaxes, amizades, recordos e 
emocións que nunca esqueceremos. Sen dúbida, estes 
días en Logroño deixaron unha pegada en todos nós e re-
forzaron aínda máis o desexo de seguir formando parte 
desta familia, poñendo ao servizo dos demais todo o que 
aprendemos.

Lucía Novoa

CAMPOBOSCO  
EN TORINO
Se a un rapaz de vinte años lle din que no mes de agosto 
faga máis de trinta horas de bus para ir ver en persoa a 
historia dun sacerdote, o máis probable é que poña cara 
de descolocado.

Malia isto, para os que levamos gran parte da nosa vida li-
gados aos salesianos, esas horas de estrada valeron cada 
quilómetro.

Ver como comezou toda a nosa historia, onde se aloxou 
don Bosco mentres estudaba en Chieri, cales foron os 
inicios do oratorio en Valdocco e a evolución da súa obra 
ata hoxe en día, é unha emoción que non se sabe se imos 
volver sentir.

Por suposto, esta experiencia non sería a mesma se non 
a puidésemos compartir con esas persoas que nos viron 
crecer dende cativos ata adultos.

É por todo isto polo que o Campobosco é unha experien-
cia tan fermosa, capaz de marcar un punto de inflexión na 
vida de quen ten a sorte de vivilo.

Martín Gómez

CAMPAMENTO 
URBANO INFANTIL
O pasado 3 agosto comezou a edición 39ª do Campamento 
Urbano para a rapazada de entre 8 e 16 anos de idade. 
Desta volta participaron preto de 800 rapaces e rapazas, 
ademais dos case 100 voluntarios e voluntarias que o fixe-
ron posible. 

Coma todos os anos, cada día contaba cunha actividade 
diferente, por exemplo, o xesto de inauguración no Día da 
Benvida, a visita dos servizos de atención á cidadanía no 
Día da Boa Xente e contando coa volta dos días de Entroi-
do por Barrios ou Día dos Deportes. 

Outros momentos que cabe destacar foron o Día da Xun-
tanza na praia onde nos reunimos todos os Campamentos 
Urbanos da Federación Don Bosco Galicia, ou o Día da 
Provincia, no que coñecemos a contorna do noso Concello. 

Como remate do campamento cómpre destacar a Des-
pedida de Maiores coa festa temática “The Future, Way 
Sound” e un momento dedicado a ver a Eclipse, mentres o 
resto de campamento remataba no Día da Despedida con 
DJ, Festa da Escuma e velada artística.

Pablo Seara e Javi Carballo

CAMPAMENTO 
URBANO XUVENIL
Mentres o Campamento Urbano Infantil avanzaba, polas 
noites tiña lugar a 27ª edición do Campamento Urbano 
Xuvenil, para maiores de 16 anos e para animadores e ani-
madoras; en horario nocturno, de 22:30 h a 00:00 h. 

Este campamento de maiores comezou cun xogo de Furor 
por equipos onde se competía por ver quen coñecía máis 
cancións. Outro día foise á piscina cuberta do Pavillón 
dos Remedios para desfrutar dun tempo de convivencia. 
Tamén se realizaron obradoiros con pedras e con liberda-
de creativa para pintalas e decoralas e houbo cine ao aire 
libre cun par de curtas para reflexionar e poñer en común 
co grupo. 

O último día de Campamento Urbano Xuvenil rematouse 
coa Terraza, onde se uniu a rapazada de 15 e 16 anos que 
estaba celebrando a festa de fin de campamento para 
gozar da sesión dun DJ con concurso de baile, duelo de 
cancións…

Pablo Seara e Javi Carballo

